
Cerddi Bl.7, Y Llong
Beirniad: Heini Gruffudd
Daeth ugain o gerddi i law.  Mae rhai’n sôn am longau penodol, eraill yn disgrifio teithiau ar longau, llongau’n suddo, ac anturiaethau ar longau.  Mae un yn gyffrous wrth weld ei ysgol fel llong, rhai’n dychmygu storm ar y môr, a dwy neu dair wedi mentro i gyfleu profiadau a theimladau teithwyr.
Mae rhai o’r cerddi mwyaf effeithiol yn defnyddio odlau a rhythmau’n dda, er nad oes raid wrth odlau.  Mae’r goreuon yn llwyddo i ddefnyddio delweddau ac ymadroddion digon gwreiddiol i ddisgrifio golygfa neu i gyfleu teimladau.
Mae un gerdd ar y blaen yn glir.  Mae’n disgrifio profiadau amaethwr yn gorfod troi’n filwr anfoddog, ac yntau’n teithio mewn ‘cawell o fetel’  i Normandi yn yr Ail Ryfel Byd. Mae ei ‘stumog yn troelli’ a’i ‘lygaid yn llawn’. Mae hiraeth yn ei ’frathu’, gan mai ‘cae yw ’nghynefin’. Mae’r llinell glo’n drawiadol: ‘Y daith llong i’r lladdfa a ninnau fel ŵyn’. Mae BLAIDD yn llwyddo i ddychmygu’r olygfa a’r teimladau mor fyw nes byddai’r gerdd, yn fy marn i, yn deilwng o ennill cystadleuaeth oed tipyn hŷn.  Llongyfarchiadau iddo/iddi.
Bu’n rhaid penderfynu rhwng tair neu bedair cerdd ar gyfer yr ail a’r drydedd wobr. Oherwydd ei fod yn gerdd uchelgeisiol, rwy’n rhoi’r ail wobr i PÂL PORFFOR. Mae’r gerdd yn disgrifio taith ffoadur ar dingi, yn wynebu gadael ei gartref a’i gysylltiadau, ac yn wynebu casineb wrth lanio. Mae’r dychmygu’n fyw, a’r neges yn gyfoes.
Bydd rhaid siomi ENCIL Y COED neu BLODYN.  Mae’r naill yn crybwyll Columbus, y Mimosa a Barti Ddu cyn datgelu bod y traethydd ar long ofod. Byddai ‘mor gyffrous’ yn gywir, a ‘gynt’ yn lle ‘cynt’. Mae’r llall yn disgrifio storm ar y môr, cyn iddi gilio. Yn hon mae’r ‘awyr sur yn taflu arfau’, a’r ‘mellt yn tanio’.  Efallai y byddai modd twtio ychydig ar rythm y llinell olaf. Y drydedd wobr, felly, i BLODYN. 
1 BLAIDD
2 PÂL PORFFOR
3 BLODYN
Dyma sylwadau byr ar y cerddi, a rhyw amcan -mympwyol efallai - o farc allan o 10.
Arianrhod
Cerdd hyfryd am baratoi I hwylio, a bwyd y gegin yn gargo. Mae’r ail bennill yn disgrifio’r profiad braf o hwylio, y trydydd yn sôn am adar a physgod, nes bod gwaedd o'r ‘sychdir’ – gwaedd o’r gegin bod bwyd yn barod. 
Pedwar pennill twt, ac odli’n amrywio, weithiau geiriau deusill, weithiau deusill ac unsill.  Ambell beth i’w dwtio cyn cyhoeddi. 
8.5
Gobennydd cyfforddus
Cerdd fyfyrgar am hen long ddiffygiol iawn. Yn lle ‘fy llong fach arian i’ mae’r llong yma’n hen a heb offer addas, ond mae’n dal i symud yn y gwynt er ei bod ‘eisiau heddwch’. Mae modd deall y gerdd fel darlun o fywyd unigolyn.
Byddai modd newid ychydig yn y pennill olaf i ddisgrifio nerth y gwynt yn lle dweud dair gwaith ei fod yn chwythu.
7
Bullseye
Mae ambell lun o gwmpas y gerdd yn darlunio’r môr yn y nos.
Mae’r bardd yn gweld llong fordaith mewn damwain. Efallai mai cael odl â ‘môr’ sy’n mynnu bod y sŵn yn fwy cras na sŵn côr.  Mae cyffro amlwg wrth i’r bardd redeg tuag at y llong i geisio helpu, ond mae’n deffro’n sydyn o’r breuddwyd. Mae sawl ymadrodd effeithiol, e.e. ‘ Gyda ‘mol yn troi fel tonnau y lli’.
8
Barti Ddu
Cerdd yn rhoi hanes Barti Ddu, y môr-leidr, fesul cwpled a’r odli’n effeithiol. Ond ai ‘afiach’ yw’r gair gorau i ddisgrifio gelyn? Mae ffeithiau difyr yma: dim merched ar y cwch, a rhaid yfed te.  Byddai modd cael pennill am rai o gampau cynhyrfus y môr-leidr.
7.5
Blodyn
Cerdd hyfryd yn disgrifio’r môr ar adeg storm, a’r llong yn fach a’r môr yn fawr. Er bod hyn yn syniad cyfarwydd, mae trosiadau effeithiol yma: ‘y mellt yn tanio, a’r glaw fel dagrau’. Rwy’n hoffi ‘ginne’, yn rhoi blas lleol.
Wrth i’r tywydd wella, caiff y bardd fynd i gysgu a breuddwydio.
9
Case Puma
Baled gryno yn nodi suddo’r Titanic, y llong wedi taro’r ‘mynyddoedd rhew’ a’r bobl wedi ‘cael gormod o gwrw ar ôl bwrw’r rhew.  Mae eironi ‘bydd hi byth yn suddo’ i’w weld erbyn y cwpled olaf.
Digon twt.
7.5
Dan y don
Cerdd arall am y Titanic. Mae hon wedi’i chanu o safbwynt person ar y llong, gan gychwyn gyda’r anhrefn, y gwynt yn arw, a’r dŵr yn tasgu ‘fel potel o bop wedi’i agor’. Mae’r olygfa’n mynd yn fwyfwy terfysglyd nes bod yr adroddwr yn dioddef ei hun. Mae’r adrodd yn ddiffwdan ac effeithiol, a heb ei gyfyngu gan odlau.
8.5
Ditectif B
Un o longau Dunkerque yw testun y gerdd, a’r llong yn ‘esgus bod y daith yn hwyl a sbri’. Cuddio’r gwir sydd ym meddwl pobl, ond yna wrth weld milwyr marw, ‘trio boddi ein hofn ar wely’r môr dwfn’. Mae yma sawl ymadrodd effeithiol: ‘miloedd o ddynion fel chwilod ar y traeth’. Yn lle cymharu ‘ llygaid fel pyllau trist’ byddai modd defnyddio trosiad: ‘llygaid yn byllau trist’.
Da

Enfys
Cerdd am long a adeiladwyd ym Mhorthmadog i gario llechi. Mae’n adrodd y stori’n daclus, o’r lansio, pan fethodd y botel â thorri, a hyn yn arwydd drwg. Suddodd y llong ar ei mordaith gyntaf.
Efallai y gellid cynnwys teimladau neu ddisgrifiad yn ogystal ag adrodd yr hanes.
8
Eryr Clywedog
Mae’r gerdd yn uchelgeisiol, yn cynnwys deunaw o ansoddeiriau, a rhai’n wreiddiol: ‘hauloyw’, ‘brithlwyd’ ac ‘eurwyn’, ond dw i ddim yn siŵr am ‘pablaidd’, sy’n cael ei esbonio fel ‘bywiog’. Mae Geiriadur Prifysgol Cymru ychydig yn amheus o ystyr y gair, ond yn cynnwys defnydd ohono yn yr 16eg ganrif.  Tybed a fyddai’r gerdd ar ei hennill o gwtogi ychydig ar nifer yr ansoddeiriau, e.e. ‘llong hanfodol’.
8
Llam
Cerdd fer yn darlunio llong bleser, yn llawn o bobl, yn hwylio trwy’r tonnau.  Byddai’n dda cael darlunio ychydig mwy ar y gweithgareddau ar fwrdd y llong a rhoi mwy o sylw i’r daith ar y môr. 

Jemima
Hanes Jemima Nicholas yn peri i filwyr meddw Ffrainc ‘cras a bras’  gael eu gyrru ymaith sydd yma. Mae’r gerdd yn adrodd yr hanes gydag awgrym o gyffro a’r ‘werin ar dân’.
8
Pâl porffor
Cerdd hir ac uchelgeisiol, yn nodi profiad ffoadur yn dod i’r lan mewn dingi, yn wynebu colli cartref, ac er ei fod am ddychwelyd, mae’n wynebu casineb yn ei wlad newydd. Mae defnydd eironig o ‘pleidiol wyf i’m gwlad’, pan fo’r wlad yna’n chwilfriw.
Mae darlunio’r plant yn ‘udo fel llwynogod y nos’. Pan glywir saethu, y morwyr yw’r ‘hwyaid ar y llyn’. Wynebir casineb twristiaid ar y traeth. Mae’r gri ‘beth wnes i’n anghywir’ yn effeithiol.
9
Encil y coed
Rwy’n hoffi’r gerdd hon, yn cychwyn gyda chyfeiriadau at fordeithiau adnabyddus, ond yn troi wedyn at ddangos bod yr awdur ar long ofod gyda Buzz a Michael. Mae cwpledi twt yn odli. Mae’n gorffen gyda’r dywediad adnabyddus am gam bach i ddyn ‘ond un mwy i ddynol ryw’.  Mae angen twtio ambell wall.
9
Silly Billy Bob
Mae ei enw’n llinell o gynghanedd sain. Hanes Noa a’r anifeiliaid ar y llong am ddeugain o ddiwrnodau sydd yn y gerdd.  Ydy’r glaw yn glawio ‘fel cathod a chŵn’ yn Gymraeg? Daw colomen wen ‘gyda brigyn o obaith’, a daw’r daith i ben.  Mae pedwar pennill pedair llinell yn adrodd yr hanes yn effeithiol.
8
Y Ffarmwr
Mynd yn hwyliog ar long i geisio aur yw nod y traethydd, a dod yn beirat ar y môr. Mae pedwar pennill pedair llinell a chwpledi’n odli. Mae’r dweud yn ddigon effeithiol, cwestiynau am y fordaith i gychwyn, yna’r edrych ymlaen.
8
Y rhedwraig
Dymuniad i fynd o Gymru ar y Mimosa i Batagonia yw testun y gerdd. ‘I ffwrdd o’r tywydd trychiebus’ yw un awydd. Mae’r gobaith am fywyd gwell yn golygu bod rhaid gadael teuluoedd.
Daw siom wrth gyrraedd a wynebu cynaeafau gwael ond ‘daeth haul ar fryn’.
8
Y tractor coch
Darlunio awydd Cardis o Aberaeron i fynd i Ohio yw testun y gerdd. Mae’r ymadroddi’n gryno, a’r rhesymau’n cael eu nodi’n ffeithiol. Rhaid ffarwelio a mynd ar dair llong. Mae yma syniad cryf o golli er mwyn ennill.
8.5
Bart Simpson
Gweld ei ysgol fel llong wna’r bardd, ac mae’n drosiad effeithiol. Ceir ‘profiadau a syniadau newydd bob awr’. Daw hapusrwydd wrth gael ffrindiau newydd. Mae ysbryd o antur yn y cyfan.
8
Blaidd
Cerdd uchelgeisiol am filwr o Gymro’n glanio yn Normandi sydd yma. Mae saith pennill pedair llinell, a chwpledi’n odli’n effeithiol. Mae diymadferthedd y milwr i’w deimlo’n fyw wrth iddo fynd yn ysglyfaeth i’r rhyfel. Mae’r ofn yn codi wrth i’r llong gyrraedd, yna ceir llinell glo rymus, ‘y daith llong i’r lladdfa a ninnau fel ŵyn’. Dyma’r gerdd orau o gryn dipyn, a byddai’n deilwng o ennill mewn grŵp oedran tipyn uwch. 
10
Heulog
Cerdd syml am y Titanic.  Mae’r arlunio’n ychwanegu at y gerdd.  Byddai modd twtio yma ac acw, a chael rhythmau effeithiol, a rhoi peth sylw i fanion iaith.

